
Nodyn 

Ar ôl i'r DU adael yr Undeb Ewropeaidd (UE) ar 31 Ionawr 2020, bydd unrhyw gyfeiriad at ddeddfwriaeth yr UE ond yn berthnasol tan ddiwedd y cyfnod trosglwyddo ar 31 Rhagfyr 2020 neu unrhyw gyfnod pellach y cytunwyd arno, ac wedi hynny ystytir bod unrhyw gyfeiriad at ddeddfwriaeth yr UE sy’n ymwneud â pha bynnag ddeddfwriaeth yn y DU a gyflwynir ac a roddir cydsyniad Brenhinol i ddisodli deddfwriaeth yr UE y cyfeirir ati (yn y rheolau sefydlog hyn) na fydd o unrhyw effaith bellach o 31 Rhagfyr 2020 neu unrhyw ddyddiad diweddarach y cytunwyd arno.  
RHAGARWEINIAD
 
1. 
Diben y Safonau Ariannol hyn yw bod yn fframwaith ariannol y gall Awdurdod Parc Cenedlaethol Arfordir Penfro (yr Awdurdod) weithredu o'i fewn.  Bydd hyn yn cynorthwyo'r Awdurdod i sicrhau:
 
· y gellir cydymffurfio â deddfwriaeth;

· y diogelir asedau'r Awdurdod;

· y caiff yr arian sydd ar gael ei wario yn ddoeth ac yn effeithlon;

· y cynhyrchir incwm priodol;

· y gellir sicrhau'r gwerth gorau posibl.

 
2. 
Mae'r Safonau Ariannol yn berthnasol i'r Awdurdod cyfan; i'r Aelodau, Pwyllgorau, gweithgorau/paneli, staff a gwirfoddolwyr, ac maent yn ategu Rheolau Sefydlog yr Awdurdod, ei Gylch Gorchwyl, Dirprwyo i Swyddogion, y Codau Ymddygiad a’r polisïau eraill sy'n berthnasol i'r Awdurdod.
 
 
CYFRIFOLDEBAU
 
Mae'r canlynol yn adlewyrchu'r cyfrifoldebau sy'n deillio o'r Safonau Ariannol hyn ac nid ydynt o reidrwydd yn rhestr lawn o gyfrifoldebau'r Pwyllgor/unigolyn:
 
3.
Mae Awdurdod y Parc Cenedlaethol (APC) yn gyfrifol am osod y gyllideb flynyddol, am gymeradwyo'r Datganiad o Gyfrifon blynyddol, ac am gymeradwyo polisïau ariannol/strategaethau ac ati.
 
4.
Mae'r Pwyllgor Adolygu Archwilio a Gwasanaethau Corfforaethol yn gyfrifol am fonitro perfformiad cyllidebol a gweithgareddau sy'n gysylltiedig â chyllid, ac adolygu canlyniadau archwiliadau mewnol ac allanol.
 
5
Mae'r Prif Weithredwr (Swyddog y Parc Cenedlaethol) yn gyfrifol am sicrhau bod polisïau a phenderfyniadau'r Awdurdod yn cael eu gweithredu drwy ddefnyddio'i adnoddau'n effeithiol, ac am sicrhau bod yr Awdurdod yn gweithredu o fewn ei bwerau statudol yn unig, a bod yr arian yn cael ei wario i gyflawni'i ddibenion.  Mae hyn yn cynnwys cyfrifoldeb am weithgareddau ariannol gweithredol, a goblygiadau ariannol penderfyniadau gweithredol.  At ddibenion y Safonau Ariannol hyn, caiff y Prif Weithredwr hefyd benderfynu cyflawni cyfrifoldebau'r Cyfarwyddwyr yn eu habsenoldeb.

 
6.
Mae'r Cyfarwyddwyr yn gyfrifol am berfformiad cyffredinol eu gwasanaethau, gan sicrhau fod y gwasanaethau hynny'n cydymffurfio â'r Safonau Ariannol.
 
7. 
Mae gan y Prif Swyddog Cyllid rwymedigaethau cyfreithiol o dan Adran 151 o Ddeddf Llywodraeth Leol 1972 ac o dan ddeddfwriaeth arall sydd mewn grym. Fel y cyfryw, mae'r Prif Swyddog Cyllid yn gyfrifol am y canlynol:

 
· Gweithio yn unol â "Rôl y Cyfarwyddwr Cyllid" CIPFA

· Cynghori yn ôl yr angen ar faterion ariannol corfforaethol.

· Sicrhau fframwaith clir ar gyfer rheoli gweithgareddau'r Awdurdod yn ariannol ac am sicrhau bod trefniadau ar waith ar gyfer gweinyddiaeth ariannol briodol.

· Sicrhau y cydymffurfir â'r Rheoliadau Statudol a Chodau Ymarfer.

· Sicrhau'n gyffredinol nad yw'r Awdurdod yn gweithredu'n anghyfreithlon o safbwynt arian.

· Sicrhau bod yr Awdurdod, fel ceidwad arian cyhoeddus, yn rhoi cyfrif am ei weithgareddau ariannol mewn ffordd onest a dibynadwy, yn unol ag arferion cyfrifyddu cydnabyddedig.

 
8.
Wrth benderfynu ar drefniadau a gweithdrefnau mewn perthynas â darparu gwasanaethau a chyflawni swyddogaethau y maent yn gyfrifol amdanynt bydd pob Cyfarwyddwr a/neu'r Prif Weithredwr yn sicrhau bod egwyddorion cadarn o reolaeth fewnol yn cael eu cymhwyso i gyflawni amcanion busnes a thargedau ac i atal a chanfod twyll ac afreoleidd-dra, a hynny i safon sy’n bodloni’r Prif Swyddog Cyllid. Lle y gofynnir am hynny, bydd y cyfryw Gyfarwyddwyr yn rhoi datganiadau i’r Prif Swyddog Cyllid o ran y sicrwydd y gellir eu gosod ar yr amgylchedd o reolaeth fewnol y maent wedi ei rhoi ar waith. Bydd y Prif Swyddog Cyllid yn gyfrifol am sicrhau bod adolygiad o effeithiolrwydd y system o reolaeth fewnol yn cael ei wneud yn unol ag unrhyw reoliadau neu ddeddfwriaeth. Yn sgil hynny caiff Datganiad ar Reolaeth Fewnol ei baratoi a bydd yn cael cefnogaeth lawn ac esboniadau yn ôl yr angen gan bob Adran ac Aelod at y diben hwn.
 
9. 
Bydd gan y Prif Swyddog Cyllid gymwysterau addas yn unol â chanllawiau Sefydliad Siartredig Cyllid Cyhoeddus, a rhaid iddo gael gweld unrhyw wybodaeth sy’n angenrheidiol i’w alluogi i gyflawni ei gyfrifoldebau. Yn yr Awdurdod, deiliad y swydd Prif Swyddog Cyllid yw’r Rheolwr Cyllid. 
 
10. 
Mae'r Rheolwr Cyllid yn adrodd i'r Prif Weithredwr o fewn strwythur rheolaeth linell yr Awdurdod.
 
11. 
Bydd y Prif Swyddog Cyllid yn cael ei gydnabod yn "Bennaeth y Proffesiwn" a bydd yn gyfrifol am roi cyngor ar y safonau rheoli a gweinyddiaeth ariannol ar draws yr Awdurdod a bod â systemau ar waith i fonitro’r safonau hynny.
 
12. 
Y Prif Swyddog Cyllid sy'n gyfrifol am sicrhau bod adnoddau digonol yn eu lle i sicrhau y caiff gweithgareddau ariannol yr Awdurdod eu cyflawni’n effeithiol ac yn effeithlon. Y Prif Weithredwr sy’n gyfrifol am baratoi Cynllun Adnoddau Corfforaethol y Parc Cenedlaethol. 
 
13. 
Mae'r Rheolwr Cyllid yn adrodd i’r Uwch Dîm Rheoli ar faterion ariannol ac ef yw rheolwr llinell enwebedig y Tîm Cyllid.
 
14. 
Mae'r Rheolwr Cyllid yn gyfrifol am y canlynol:
 
a.
Sicrhau bod systemau a gweithdrefnau ar waith i brosesu trafodion ariannol yn effeithlon ac yn effeithiol, yn unol â’r arferion da cydnabyddedig.
b.
Cau'r cyfrifon a pharatoi datganiad blynyddol o gyfrifon.
c.
Adrodd ar gyllidebau cyfalaf a refeniw, perfformiad cyllidebol a chynghori’r rheolwyr ynghylch ceisiadau am gyllid ychwanegol.
d.
Cadw prif restr o lofnodwyr awdurdodedig.
e.
Sicrhau yswiriant priodol a’i gadw.
f.
Pob gwasanaeth craidd arall sy’n ymwneud â chyllid. 
g.
Cynnal polisïau Gwrth-dwyll a Llwgrwobrwyo (gan gynnwys Cofrestr Rhoddion a Lletygarwch).
 
15. 
O dan Ddeddf Llywodraeth Leol a Thai 1989, mae'r Swyddog Monitro yn gyfrifol am hysbysu’r Aelodau os bydd unrhyw benderfyniad, penderfyniad arfaethedig, neu hepgoriad wedi arwain at, neu yn debygol o arwain at dorri’r gyfraith neu god ymarfer neu unrhyw gamweinyddu neu anghyfiawnder. Mae'r Swyddog Monitro hefyd yn gyfrifol am y Gofrestr Buddiannau, ac am adrodd ar y Codau Ymddygiad perthnasol.
 
16. 
Rhaid cael dau berson gwahanol i ddal swyddi’r Prif Swyddog Cyllid a’r Swyddog Monitro.
 
17. 
Rhaid cael dau berson gwahanol i ddal swyddi’r Prif Weithredwr a’r Prif Swyddog Cyllid.
 
18.
Mae'r Swyddog Ystadau yn gyfrifol am gynnal tirlyfr o’r holl ddaliadau tir ac eiddo, prisiadau ac am gynghori ar Gynllunio Rheoli Asedau a gweithredu hynny.
 
19.
Mae’r Arweinydd Tîm/Rheolwr Llinell yn gyfrifol am yr holl gyllidebau sy'n gysylltiedig â'i faes gwasanaeth, a gaiff eu dirprwyo yn benodol i'r Arweinydd Tîm/Rheolwr Llinell neu i Reolwyr Cyllideb enwebedig o fewn y tîm.
 
20. 
Mae Rheolwr y Gyllideb yn swyddog sydd wedi cael cyfrifoldeb dirprwyedig i reoli cyllideb sy'n ymwneud â gwasanaeth penodol.
 
21.       Mae’r Rheolwr Gwasanaethau Gweinyddol a Democrataidd yn gyfrifol am y trefniadau ar gyfer y post a ddosberthir â llaw sy'n dod i mewn ac yn mynd allan ym mhencadlys yr Awdurdod. 
 
22.
Mae’r Rheolwr Adnoddau Dynol yn gyfrifol am sicrhau bod gwiriadau priodol yn cael eu gwneud wrth recriwtio staff newydd sy'n gweithio gydag arian parod/cyllid.
CYFRIFYDDU 

23.
Bydd holl weithdrefnau cyfrifyddu a chofnodion ategol yr Awdurdod a'i swyddogion yn cael eu penderfynu gan y Prif Swyddog Cyllid a byddant yn cydymffurfio â safonau a rheoliadau cyfrifyddu perthnasol awdurdodau lleol.
24.         Cyn belled ag y bo hynny'n ymarferol, bydd y Prif Swyddog Cyllid yn sicrhau bod dyletswyddau cyfrifyddu’r Tîm Cyllid ar wahân i dimau eraill yr awdurdod.
25.
Caiff cyfrifon Cyfriflyfr eu strwythuro i hwyluso adroddiadau rheoli a pharatoi’r  Datganiad o Gyfrifon a datganiadau cyfrifyddu statudol eraill.
26.
Bydd strwythur codio cyllideb yr Awdurdod yn cydymffurfio â chodau ymarfer cyfrifyddu, safonau cyfrifyddu a datganiadau o arferion a argymhellir gan Sefydliad Siartredig Cyllid Cyhoeddus a Chyfrifyddiaeth (CIPFA).
 
27.
Dylid cadw cyfrifon cyfriflyfr a chyfrifon rheoli ar wahân er mwyn sicrhau y cofnodir gweithgareddau ariannol yr awdurdod yn gywir ac yn ystyrlon. 
 
 
CYLLIDEBU / ADRODD
 
Erbyn 1 Ebrill
28.
Dylid rhoi manylion y gyllideb flynyddol a gymeradwywyd ar gyfer y flwyddyn ariannol newydd i’r Rheolwyr Cyllideb.
 
29.
Dylid cyflwyno Adroddiadau Refeniw Gwirioneddol (Revenue Actual - RA) am y flwyddyn ariannol newydd i Lywodraeth Cymru.
 
Erbyn 30 Mehefin
30.
Caiff y Datganiad Drafft o Gyfrifon ei awdurdodi i’w ryddhau gan y Prif Swyddog Cyllid ac yna ei anfon at Swyddfa Archwilio Cymru. (Mae hyn yn ddibynnol ar newidiadau posibl yn y Rheoliadau Cyfrifyddu ac Archwilio a all olygu bod rhaid cyflwyno’r Datganiad yn gynharach.)
 
Erbyn 31 Gorffennaf
31.
Dylid anfon yr Adroddiad Alldro Refeniw (Revenue Outturn - RO) am y flwyddyn ariannol flaenorol at Lywodraeth Cymru.
32.
Caiff ISO 260 Swyddfa Archwilio Cymru ei gyflwyno i'r Awdurdod a chaiff y Datganiad Ariannol Terfynol  ei gymeradwyo.
 
Erbyn 30 Tachwedd
33.
Caiff cyfrifon archwiliedig yr Awdurdod eu cyflwyno i Lywodraeth Cymru.
 
Erbyn 14 Chwefror
34.
Caiff cyllideb ddrafft ei chyflwyno i'w hystyried gan yr Awdurdod, a fydd yn cynnwys ymrwymiadau sylfaenol ac opsiynau cyllidebol fel y’u pennir gan y Prif Weithredwr a'r Uwch Dîm Rheoli, yn unol â Strategaeth y Gyllideb.
 
35.
Ar ôl cymeradwyo cyllideb yr Awdurdod, bydd ardoll yn cael ei chodi ar Gyngor Sir Penfro.
 
Bob mis
36.
Caiff adroddiadau cyllidebol manwl eu cyflwyno i’r Rheolwyr Cyllideb, a bydd Adroddiadau Cryno yn cael eu cyflwyno i’r Cyfarwyddwyr a'r Tîm Rheoli. Bydd y Rheolwr Cyllid yn cyflwyno adroddiad am sefyllfa ariannol y flwyddyn hyd yma i'r Tîm Rheoli Craidd.
 
Bob chwarter
37.
Caiff Adroddiadau am Berfformiad y Gyllideb ar lefel gryno eu cyflwyno i'r Pwyllgor Adolygu Archwilio a Gwasanaethau Corfforaethol.
 
38.
Bydd strwythur y cyfrifon yn unol â'r Safonau "Cyfrifyddu" a nodwyd.
39.
Ni chaniateir i gyllideb ddrafft net yr Awdurdod fod yn fwy na'r cyfyngiadau ariannol a osodwyd gan Lywodraeth Cymru yn ei llythyr hysbysu am Grant y Parc Cenedlaethol, a rhaid mynd i'r afael yn benodol yn yr Adroddiad Cyllidebol a gyflwynwyd i’w gymeradwyo gan yr Awdurdod â’r modd y cydymffurfir ag unrhyw amodau/blaenoriaethau eraill a nodir yn y llythyr.
40.
Rhaid i unrhyw gynigion i gynyddu’r gwariant yn ystod y flwyddyn nodi o ble y daw’r arian, megis arbedion mewn mannau eraill, defnyddio unrhyw falans wrth gefn neu gronfa benodol, ariannu gwariant cyfalaf o’r refeniw, derbyniadau cyfalaf, incwm a gynhyrchwyd yn lleol, grantiau sy’n benodol i wasanaethau, neu fenthyca.
 
41.
Y terfynau ar gyfer trosglwyddo arian o fewn y gyllideb fydd:
 
· Hyd at £2,000 - drwy gytundeb rhwng Rheolwr y Gyllideb/Arweinydd Tîm a’r Rheolwr Cyllid.
· Dros £2,000 - drwy gytundeb rhwng y Prif Weithredwr a'r Rheolwr Cyllid. 
· Caiff y Pwyllgor Archwilio ac Adolygu Gwasanaethau Corfforaethol neu Awdurdod y Parc Cenedlaethol ddiwygio’r terfynau hyn am gyfnod penodol ac am reswm penodol. 
 
42.
Mae gan Ddeiliaid Cyllideb awdurdod i ymrwymo gwariant yn eu cyllidebau yn unol â'r terfynau canlynol:

	 
	I'w argymell gan:
	I'w gymeradwyo gan:

	Anfonebau/Nodiadau Credyd
	 
	 

	Hyd at £10,000
	 
	Deiliad y Gyllideb

	Hyd at £25,000
	Deiliad y Gyllideb
	Arweinydd Tîm 

	Hyd at £50,000
	Arweinydd Tîm 
	Cyfarwyddwr

	Dros £50,000
	Cyfarwyddwr
	Prif Weithredwr

	 
	 
	 

	Taliadau Cerdyn Prynu
	 
	 

	Hyd at £2,000
	Deiliad y Cerdyn
	Arweinydd Tîm

	Dros £2,000
	Deiliad y Cerdyn
	Rheolwr Cyllid

	 
	 
	 


 
 
Mae cyngor ar reoli cyllideb ar gael gan y Rheolwr Cyllid.
 
43.
Mae'n bwysig bod yr Awdurdod yn gwneud y gorau o’r cyfleoedd a gynigir gan gymorth grant allanol, ond rhaid esbonio effaith yr ymrwymiadau ychwanegol a fydd yn deillio o hynny cyn y caiff grant ei dderbyn. Er mwyn sicrhau bod yr holl gostau priodol yn cael eu hadennill, rhaid i geisiadau am grant gael eu hadolygu gan cyllid cyn eu cyflwyno’n derfynol. Yn unol â’r weithdrefn Hysbysiad Grant rhaid ymgynghori â’r Rheolwr Cyllid cyn derbyn unrhyw gyllid grant newydd yn ffurfiol.  Oherwydd y bydd angen diwygio cyllidebau’r Awdurdod, bydd y trothwyon ar gyfer trosglwyddo arian yn gymwys os nad yw'r grant yn ddigonol i dalu 100% o'r gwariant cysylltiedig. Mae hyn hefyd yn berthnasol os oes goblygiadau ariannol tymor hwy i'r Awdurdod.  Hyd yn oed os yw'r grant yn talu am 100% o'r gwariant perthnasol ac nad oes unrhyw oblygiadau ariannol tymor hwy i’r Awdurdod, dylai'r Cyfarwyddwr perthnasol ymgynghori gyda'r Rheolwr Cyllid cyn derbyn y cynnig.
 
44.
Rhaid i Reolwyr Cyllideb roi gwybod i'r Rheolwr Cyllid am unrhyw orwariant neu danwariant posibl a hefyd rhoi gwybod i’r Cyfarwyddwr perthnasol am unrhyw fater sy'n debygol o gael effaith sylweddol ar gyllideb yr Awdurdod.  Bydd y Rheolwr Cyllid yn tynnu sylw deiliad y gyllideb at amrywiant yn y gyllideb sy’n uwch na £5,000. 
 
45.
Mae'n ofynnol i Reolwyr Cyllideb gydnabod yn ffurfiol eu bod wedi adolygu eu cyllidebau drwy lenwi'r Adroddiad Monitro Cyllidebol Chwarterol gan dynnu sylw at unrhyw eitemau i'w nodi, ac anfon yr adroddiad i’r Adran Gyllid.
 
46.
Bydd y Rheolwr Cyllid yn cadw cyllidebau Refeniw a Chyfalaf i gefnogi dogfennau Cynllun Corfforaethol yr Awdurdod a Chais am Grant y Parc Cenedlaethol.
 
 
Y GYFLOGRES
 
Bydd y Rheolwr Cyllid yn sicrhau bod system ddiogel, effeithlon a dibynadwy ar waith i brosesu'r gyflogres a’r trafodion cysylltiedig, gan sicrhau bod taliadau'n cael eu gwneud yn gywir ac ar y dyddiad priodol.
 
47.
Cyfrifoldeb y Rheolwr Cyllid yw sicrhau bod gwasanaeth cyflogres wedi’i ddarparu. Mae Rheolwr y Gyflogres yn gyfrifol am weinyddu’r gyflogres o ddydd i ddydd a bydd yn sicrhau bod data yn cael ei gofnodi'n gywir, yn unol â chyfarwyddiadau ysgrifenedig awdurdodedig a/neu ffurflenni hawlio treuliau/lwfansau.  Mae hyn yn cynnwys gweinyddu’r cynllun Talu Wrth Ennill, Yswiriant Gwladol, Taliadau Salwch, Mamolaeth, Tadolaeth, Pensiynau ac unrhyw ddidyniadau/cyfraniadau perthnasol eraill.
 
48.
Mae'r Rheolwr Cyllid yn gyfrifol am sicrhau bod mewnbynnau ac allbynnau’r gyflogres yn cael eu cysoni a’i fod yn awdurdodi unrhyw newidiadau i'r prif ffeiliau: staff sy’n dechrau/gadael/manylion personol. Bydd y Rheolwr Cyllid yn sicrhau bod gweithdrefnau yn cael eu cynnal sy’n cwmpasu holl elfennau allweddol y broses gyflogres, gan gefnogi polisi/strategaethau’r Awdurdod.
 
49.
Mae’r Rheolwr Adnoddau Dynol yn gyfrifol am gyfarwyddo'r Rheolwr Cyflogres o ran y canlynol:
 
· Penodiadau - manylion/amodau cyflogaeth.
· Graddfeydd cyflog sy’n benodol i swyddi.
· Pwynt gweithwyr ar y golofn gyflogau (SCP) - gwirio/diweddaru bob blwyddyn.
· Terfynu cyflogaeth drwy ddiswyddo neu ymddiswyddiad.
· Ymddeol - naturiol, salwch, yn gynnar.
· Ataliadau, secondiadau a throsglwyddiadau.
· Newidiadau i amodau gwasanaeth.
· Diwygiadau i gontractau cyflogaeth, er enghraifft ar gyfer absenoldeb di-dâl neu absenoldeb mamolaeth/tadolaeth. 
 
50.
Rhaid recriwtio, dewis a phenodi staff yn unol â pholisïau ac arferion yr Awdurdod y cytunwyd arnynt, a dim ond os oes darpariaeth ddigonol wedi cael ei chymeradwyo yn y gyllideb.
 
51.
Cyfrifoldeb Arweinwyr Tîm/Rheolwyr Llinell yw sicrhau bod gweithwyr yn gweithio’r oriau y cânt eu talu amdanynt. Mae Arweinwyr Tîm/Rheolwyr Llinell yn gyfrifol am gynnal cofnodion absenoldeb a sicrhau bod eu staff yn gweithio yn unol â Chyfarwyddeb Oriau Gwaith yr UE. Ar gyfer gweithwyr sy'n gweithio oriau amrywiol y tu allan i'r system oriau hyblyg (ee gweithwyr safle tymhorol), rhaid cyflwyno taflenni amser awdurdodedig bob mis yn unol â’r gweithdrefnau a bennwyd gan Reolwr y Gyflogres. Gall staff sy'n gweithio mwy na’r oriau ar eu contract lenwi ffurflen goramser am dâl neu amser i ffwrdd yn lle hynny, yn amodol ar gyfyngiadau cyllidebol ac ar gael cymeradwyaeth y Cyfarwyddwr perthnasol a'r Arweinydd Tîm.
 
52.
Rhaid i hawliadau Teithio a Chynhaliaeth gael eu hawdurdodi a'u cyflwyno bob mis yn unol â gweithdrefnau a osodir gan y Rheolwr Cyllid.
53.
Caiff hawliadau eraill am ad-dalu treuliau gael eu prosesu drwy'r system Cyflogres yn unol â gweithdrefnau sydd wedi’u cyhoeddi. Ar gyfer taliadau lle nad oes goblygiadau yswiriant gwladol/buddiannau trethadwy, caiff y Rheolwr Cyllid, yn ôl ei ddisgresiwn, awdurdodi taliadau i staff drwy'r system Credydwyr neu, os yw’n llai na £25, o’r Arian Mân.
 
54.
Mae'n gyd-gyfrifoldeb y Cyfarwyddwr, yr Arweinydd Tîm, y Rheolwr Adnoddau Dynol a Rheolwr y Gyflogres i sicrhau bod taliadau'n cael eu hawdurdodi i gyflogeion dilys yn unig a bod taliadau ond yn cael eu gwneud pan fo gan weithiwr hawl dilys iddynt.
 
55.
Bydd enwau’r gweithwyr ar y gyflogres yn cael eu gwirio gan Reolwr y Gyflogres ddwywaith y flwyddyn gyda’r Arweinwyr Tîm i gadarnhau eu bod yn gywir ac yn gyflawn.
 
56.
Ni fydd unrhyw weithiwr/Aelod o'r Awdurdod yn cael contract i gyflenwi gwasanaethau neu nwyddau i'r Awdurdod heb ganiatâd y Cyfarwyddwr gwasanaeth perthnasol. Bydd pob contract o'r fath yn cael ei gofnodi yn y 'Gofrestr Buddiannau' gan y Cyfarwyddwr perthnasol a'r gweithiwr, a chaiff y gofrestr ei hadolygu'n flynyddol a'i llofnodi gan y Prif Weithredwr.
 
57.
Bydd taliadau cyflog fel arfer yn cael ei dalu drwy BACS i gyfrif banc y cyflogai. Fel eithriad, gellir talu cyflog ymlaen llaw yn amodol ar gymeradwyaeth y Rheolwr Cyllid a’r Cyfarwyddwr perthnasol, ac ar y amod y rhoddir cyfrif am daliadau a wnaed ymlaen llaw yn y rhediad cyflog nesaf. 
TEITHIO A CHYNHALIAETH 
 
58.
Rhaid i bob cais am lwfansau ceir, lwfansau cynhaliaeth, teithio a chostau ategol gael eu cyflwyno, wedi’u hardystio'n briodol, ar ffurf a gymeradwyir gan y Prif Swyddog Cyllid.  Ceir gwneud hawliadau o'r fath hyd at a chan gynnwys diwrnod olaf y mis a rhaid eu cyflwyno erbyn y dyddiad a nodwyd gan y Rheolwr Cyflogres, i’w talu fis wedi hynny.
 
59.
Ni fydd y cyfraddau a delir yn uwch na'r cyfraddau uchaf a fabwysiadwyd gan yr Awdurdod.
 
60.
Rhaid i hawliad am filltiroedd busnes gael ei gefnogi gan dderbynneb tanwydd TAW dilys a phriodol. Er enghraifft, gellir defnyddio derbynneb TAW ag arni unrhyw ddyddiad ym mis Ebrill i gwmpasu mis Ebrill cyfan ond ni ellir ei defnyddio ar gyfer hawliad mis Mawrth. Mae’n bosibl y bydd derbynneb ag arni ddyddiad ym mis Mawrth yn gymwys i dalu am danwydd yr hawlir amdano fis Ebrill. Dylai gwerth y dderbynneb fod yn ddigon, o fewn rheswm, ar gyfer y milltiroedd yr hawlir amdanynt.
 
61.
Dim ond milltiroedd a deithiwyd a threuliau a wariwyd ar fusnes swyddogol yr Awdurdod y gellir eu cyflwyno am ad-daliad.  Rhaid teithio ar hyd y llwybr mwyaf uniongyrchol.  Ni allwch hawlio am y milltiroedd yr ydych fel arfer yn eu teithio o’r cartref i’r gwaith ac yn ôl adref os oes gennych ganolfan sefydlog. Rhaid i’r milltiroedd y byddwch yn hawlio amdanynt fod yn unol â chanllawiau Cyllid a Thollau EM a pholisïau’r Awdurdod ar Deithio. 
 
62.
Fel eithriad, gellir cynyddu lwfansau cynhaliaeth unigolion, ond dim ond os ceir caniatâd a llofnod y Prif Weithredwr.  Bydd taliadau cynhaliaeth yn unol â Chynllun Treuliau a Chynhaliaeth yr Awdurdod, a lle bo hynny’n berthnasol dylid cael derbynebau TAW.  Oni ellir dangos derbynebau, gwneir y taliadau yn ôl disgresiwn y Rheolwr Cyllid a'r Cyfarwyddwr perthnasol. Fodd bynnag, gellir gwneud ad-daliad llawn, hyd at uchafswm y lwfansau, am y treuliau penodol canlynol lle nad yw'n bosibl cael derbynneb: tollau pontydd, meysydd parcio, teithio ar fysiau, costau tacsi, costau teithio o dan y ddaear, bwffe wrth deithio ar drên.
 
63.
Ar gyfer teithiau cymeradwy y tu allan i'r Deyrnas Unedig, bydd uchafswm lwfansau cynhaliaeth arferol yr Awdurdod o bosibl yn cymryd i ystyriaeth y prisiau uwch a godir mewn rhai dinasoedd tramor.
 
64.
Pan fo swyddog, o dro i dro, yn debygol o wario swm sylweddol ar deithio a chynhaliaeth, gellir gwneud cais am arian ymlaen llaw, ar yr amod y ceir caniatâd y Cyfarwyddwr perthnasol a'r Rheolwr Cyllid. Pan gyflwyir yr hawliad terfynol, rhaid i’r arian a dalwyd ymlaen llaw gael ei dynnu allan.
65.
Mae’r canllawiau manwl ar gyfer gweithdrefnau teithio staff wedi’u cynnwys yn y Polisi cyfredol ar Ddarpariaethau Teithio Staff.  Rhaid i bob cais Teithio a Chynhaliaeth gael ei awdurdodi gan yr Arweinydd Tîm / Rheolwr Llinell priodol sydd wedi’i enwebu i wneud hynny, ac ni ddylid cynnwys mwy nag un mis o hawliad ar bob ffurflen hawlio.  Rhaid cynnwys cyfeiriad y gweithiwr a’i ganolfan waith gymeradwy ar y Ffurflen Hawlio Milltiroedd.  Cymerir fod yr awdurdodiad yn golygu fod y swyddog awdurdodi yn fodlon fod y teithiau wedi eu cymeradwyo, fod y treuliau wedi’u gwario’n briodol ac yn angenrheidiol, a bod y lwfansau priodol yn daladwy gan yr Awdurdod yn unol â'r cynllun a gymeradwywyd ganddo. Cyfrifoldeb y swyddogion awdurdodi yw adolygu hawliadau milltiroedd a bodloni eu hunain bod y llwythi gwaith a’r teithiau sy’n deillio ohonynt yn cael eu cynllunio’n briodol a’u cyflawni.  Yn yr un modd, o bryd i'w gilydd, dylai'r Cyfarwyddwr perthnasol hefyd wirio ar hap hawliadau teithio a chynhaliaeth, gan eu cydlofnodi i dystio iddo wneud hynny.
 
66.
Ni fydd yr Awdurdod yn talu nac yn cyfrannu at gostau unrhyw ddirwyon neu gostau eraill sy'n gysylltiedig â goryrru neu unrhyw weithgaredd anghyfreithlon arall, mewn perthynas â theithiau a wnaed ar fusnes yr Awdurdod, oni bai bod y Prif Weithrdwr wedi cymeradwyo hynny. 
 
67.
Cyfrifoldeb y Rheolwr Cyllid yw sicrhau fod yr holl fudd-daliadau P11D cael eu hadrodd i HMRC erbyn y terfyn amser statudol.
 
68.
Yn achos gweithwyr/gwirfoddolwyr sydd wedi cael cerbyd gan yr Awdurdod, mae’r safonau ychwanegol canlynol yn berthnasol:
 
a.
Nid oes gan yr Awdurdod unrhyw rwymedigaeth i ddarparu cludiant i’w weithwyr o’r cartref i’r gwaith ac adref wedyn.
b.
Cyn i gyflogai gael caniatâd i yrru cerbydau ar fusnes yr Awdurdod rhaid iddo ddangos ei drwydded yrru gyfredol a’i fanylion yswiriant i’w reolwr llinell.  Bydd y rhain yn cael eu hadolygu ddwywaith y flwyddyn wedyn.
c.
Dylai unrhyw ddiwygiadau dilynol i'r drwydded yrru neu i fanylion yr yswiriant gael eu dangos i’r Swyddog Cyllid.
d.
Mae gan y Rheolwr Gwella Busnes a TG neu’r Swyddog Cyllid perthnasol yr awdurdod i ofyn am gael gweld trwydded gyrrwr ar unrhyw adeg, ar yr amod y rhoddir o leiaf ddau ddiwrnod o rybudd.
e.
Oni bai fod amgylchiadau eithriadol, ni cheir defnyddio cerbydau’r awdurdod at ddibenion preifat.   Fodd bynnag, gall defnydd preifat sy’n atodol i brif bwrpas y daith fod yn dderbyniol o dan amgylchiadau penodol a gymeradwywyd gan Gyllid a Thollau EM.  Gellir cael cyngor penodol am hyn gan y Rheolwr Cyllid.
f.
Rhaid cofnodi manylion yr holl deithiau gan ddefnyddio'r fformat gofynnol.
g.
Rhaid rhoi gwybod ar unwaith i'r Arweinydd Tîm, y Rheolwr Gwella Busnes a TG neu i’r Swyddog Cyllid am unrhyw ddifrod a achoswyd i’r cerbyd neu i gerbyd arall. 
 
 CONTRACTAU, ARCHEBU A PHRYNU
 
69.
Rhaid i bob Cyfarwyddwr sicrhau fod cyfrifoldebau unigolion am archebu, gwirio, ardystio a chofnodi trafodion yn erbyn y gyllideb yn cael eu diffinio'n glir. Dylai pob Cyfarwyddwr sicrhau hefyd y cedwir at yr holl reolau sefydlog/gweithdrefnau perthnasol.
 
70.
Bydd yr Awdurdod yn cynnal Strategaeth Gaffael a rhaid i swyddogion sy'n gyfrifol am archebu nwyddau a gwasanaethau gydymffurfio â'r Strategaeth hon. Pan geir cyfle caffael priodol dylid rhoi ystyriaeth i ddefnyddio gwefan GwerthwchiGymru, Cynllun Cardiau Prynu Cymru, Fframweithiau GwerthwchiGymru, Datganiad Polisi Caffael Cymru, ac unrhyw fentrau caffael eraill gan Lywodraeth Cymru. Bydd yr Awdurdod yn mabwysiadu egwyddorion Caffael Cynaliadwy yn seiliedig ar Fframwaith Caffael Sector Cyhoeddus Llywodraeth Cymru. Bydd hyn yn cymryd i ystyriaeth ffactorau cymdeithasol ac amgylcheddol ochr yn ochr â mesurau ariannol ac yn sail i waith gwerthuso yn ystod y broses gaffael.
 
71.
Bydd y broses gaffael yn unol â Rheolau Sefydlog yr Awdurdod sy’n ymwneud â Gweithdrefnau Contractio. 
 
72.
Caiff yr Awdurdod ofyn am ddatganiadau o ddiddordeb ar ffurf Holiadur Cyn-gymhwyso (PQQ) a gaiff ei deilwra i nodi'r sgiliau penodol sy'n ofynnol ar gyfer pob prosiect, ynghyd â manylion prosiectau a gwblhawyd yn flaenorol, profiad, cymwysterau a "milltiroedd adeiladu" neu feini prawf perthnasol arall.  Bydd y PQQ yn cael ei hysbysebu ar wefan GwerthwchiGymru a bydd dyddiad cau penodol ar gyfer derbyn ceisiadau.
 
73.
Rhaid i’r swyddogion hefyd sicrhau fod y broses dethol a thendro yn bodloni unrhyw amodau a bennir ar gyfer prosiectau a gynorthwyir â grant.
 
74.
Caiff y Safon 72 uchod ei hatal a’i diystyru yn yr amgylchiadau arbennig canlynol:
 
a.
Rhaid i "Waith Argyfwng" - hynny yw gwaith a wneir er mwyn goresgyn perygl mawr neu golled i fywyd neu i asedau'r Awdurdod neu ei incwm – gael ei wneud cyn gynted ag y bo modd.  Rhaid rhoi adroddiad am unrhyw waith o’r fath i’r Rheolwr Cyllid a'r Cyfarwyddwr perthnasol erbyn y diwrnod gwaith nesaf.
b.
Ar yr amod fod telerau grant yn caniatáu hynny caiff contractau sy’n dibynnu ar arian amser-gyfyngedig gael eu dyfarnu i gontractwr a benodir gan yr Awdurdod i gontract gwahanol o fewn y 12 mis diwethaf, yn seiliedig ar y prisiau tendro a oedd yn dderbyniol ar y pryd, ac yn amodol ar gyfraddau chwyddiant y diwydiant. Gellir ond defnyddio’r Safon hon oni fyddai cydymffurfio â'r Safonau arferol yn arwain at fod arian yn cael ei dynnu'n ôl oherwydd y cyfyngiad amser a osodwyd.  Bydd y Safon ond yn cael ei defnyddio gydag chaniatâd ysgrifenedig penodol y Prif Weithredwr, yn seiliedig ar adroddiad ariannol o oblygiadau'r penderfyniad.
 
75.
Bydd y swyddogion yn sicrhau fod contractwyr wedi eu hyswirio'n ddigonol a bydd gofyn i'r Contractwr lenwi Holiadur Yswiriant Contractwr, a chytuno ar Asesiad Risg lle bo angen.
76.
Bydd cyhoeddi rhenti/prydlesi gweithredu/trwyddedau/grant a nawdd yn amodol ar y cyfyngiadau canlynol:
 
	 
	I'w argymell gan:
	I'w gymeradwyo gan:

	Prydlesi
	 
	 

	Trefnu unrhyw rhydd-ddaliad/prydles newydd neu adnewyddu rhydd-daliad/prydles mewn tir neu eiddo.
	Y Swyddog Ystadau / Prif Weithredwr
	APC
 

	 
	 
	 

	Trwyddedau   
	 
	 

	Cyfanswm gwerth trwydded o dan unrhyw gytundeb hyd at £10,000.
	Y Swyddog Ystadau
 
	Unrhyw un aelod o’r Tîm Rheoli Craidd

	Cyfanswm gwerth trwydded o dan unrhyw gytundeb hyd at £20,000. 
	Cyfarwyddwr 
	Prif Weithredwr 

	Cyfanswm gwerth trwydded o dan unrhyw gytundeb dros £20,000.
	Prif Weithredwr 
	APC

	 
	 
	 

	Grant a Nawdd  
	 
	 

	Cyfanswm gwerth Grant a Nawdd o dan unrhyw gytundeb hyd at £20,000. 
	Cyfarwyddwr 
 
	Prif Weithredwr 

	Cyfanswm gwerth Grant a Nawdd o dan unrhyw gytundeb dros £20,000.
	Prif Weithredwr
	APC

	 
	 
	 


 
77.
Heblaw eitemau a brynwyd drwy Gerdyn Prynu Cymru a'r rheini a enwyd o dan Safon 83, rhaid cwblhau Archeb Prynu (PO) ar gyfer pob contract neu archeb am nwyddau neu wasanaethau gan swyddogion yr Awdurdod.  Mae dwy brif swyddogaeth i’r PO:
a. Cydnabod yn ffurfiol fod yr Awdurdod wedi ymrwymo i gontract ac yna gweithredu fel gwarant i gyflenwyr y bydd taliad yn cael ei wneud ar yr amod fod manylebau’r archeb yn cael eu bodloni.
b. Er mwyn hoelio sylw’r Rheolwyr Cyllideb ar eu hymrwymiadau gwariant ac i nodi’r ymrwymiad yng nghyfrifon cyllideb yr Awdurdod.
78.
Rhaid i’r Rheolwr Cyllid gynnal gweithdrefnau priodol sy'n cwmpasu pob pryniant. Lle bo’n ymarferol, anogir swyddogion i ddefnyddio archebion prynu electronig drwy becyn Cyfrifyddu y Trysorlys. 
79.
Rhaid i Arweinwyr Tîm benderfynu pwy all awdurdodi’r Archebion Prynu o fewn eu tîm.
80.
Ni ddylai’r Archebion Prynu gael eu defnyddio gan unigolion i gael nwyddau a gwasanaethau at eu defnydd preifat nhw.  Tra y caiff gweithwyr brynu nwyddau sydd eisoes yn stoc yr Awdurdod, ni chaiff unrhyw nwyddau gael eu harchebu’n benodol i'w prynu ganddynt.
81.            Nid oes rhaid cwblhau Archebion Prynu ar gyfer yr eitemau canlynol:
a.
Arian mân.
b.
Taliadau safonol trydan / nwy / dŵr / ffôn.
c.
Taliadau cyfnodol megis rhent a threthi.
d.
Adnewyddu tanysgrifiadau blynyddol ar gyfer cyhoeddiadau.
 
82.
Rhaid i swyddogion wirio nwyddau / gwasanaethau a dderbyniwyd yn erbyn y PO er mwyn sicrhau fod yr acheb wedi'i gyflenwi’n foddhaol. Bydd unrhyw faterion o beidio â chydymffurfio yn cael eu codi ar unwaith gyda'r cyflenwr.
83.
Mae pob aelod o staff sy’n defnyddio cerdyn prynu yr awdurdod yn gwneud hynny yn ddarostyngedig i'r amodau yn Arweiniad yr Awdurdod ar gyfer Defnyddwyr Cerdyn Prynu.
 
 
TALU CYFRIFON
 
84.
Bydd taliadau ond yn cael eu gwneud os cânt eu cymeradwyo gan swyddog awdurdodedig. Rhaid i’r Rheolwr Cyllid gadw rhestr o Lofnodwyr Awdurdodedig.
 
85.
Ar gyfer anfonebau sy'n ymwneud â nwyddau / gwasanaethau ac ar gyfer taliadau 'anfonebau profforma':
 
a.
Rhaid i’r anfoneb gael ei pharu â’r PO, lle bo hynny'n berthnasol.
b.
Rhaid defnyddio stamp talu, ar fformat a bennir gan y Rheolwr Cyllid.
c.          
Bydd y swyddog ardystio yn gwirio'r anfoneb yn erbyn y PO.  Bydd yn cadarnhau a yw’r nwyddau / gwasanaethau wedi'u derbyn ac a ydynt yn foddhaol, a yw’r symiau a anfonebwyd yn gywir, a yw’r rhifyddeg yn gywir ac a yw’r gostyngiadau wedi'u cymhwyso'n gywir? Bydd y swyddog ardystio hefyd yn bodloni ei hun nad yw'r anfoneb wedi cael ei thalu eisoes.

d.
Rhaid i'r swyddog awdurdodi gadarnhau fod yr anfoneb wedi'i hardystio'n briodol a rhaid iddo fodloni ei hun fod y nwyddau / gwasanaethau yn briodol a gall y anfoneb gael ei thalu.  Rhaid i'r swyddog awdurdodi fod yn fodlon hefyd fod trefniadau priodol wedi’u gwneud ar gyfer cofnodi’r pryniant ar restrau eiddo, cofnodion storfeydd ac ati yn ôl y gofyn.
e.
Ar gyfer taliadau 'anfonebau profforma', rhaid i'r swyddog awdurdodi gael anfoneb TAW gan y cyflenwr ar ôl derbyn y nwyddau / gwasanaethau, lle bo hynny'n berthnasol.  Ni chaiff swyddog awdurdodi’r PO a'r Anfoneb sy'n ymwneud ag archeb. Rhaid i swyddogion gwahanol ardystio ac awdurdodi anfoneb/profforma taliad â llaw.
 
86.
Amcan yr Awdurdod yw talu'r holl gyflenwyr o fewn 14 diwrnod i’r dyddiad y derbynnir pob anfoneb ddiamheuol, oni bai bod trefniadau eraill wedi’u gwneud â’r cyflenwr. Mae'n gyfrifoldeb ar yr holl bersonél sy'n ymwneud â phrosesu anfonebau i helpu i sicrhau fod hyn yn cael ei gyflawni.
 
87.
Ar gyfer taliadau heb anfoneb, rhaid llenwi ffurflen 'Cais am Daliad â Llaw'.  Mae cyfrifoldeb ar y swyddog awdurdodi i fodloni ei hun fod y taliad yn gyfreithlon, ac mae'n gyfrifoldeb arno i gael anfoneb TAW lle bo hynny'n berthnasol, a’i throsglwyddo i’r Adran Gyllid.
 
88.
Cofnodir a rhoddir cyfrif am TAW yn ôl yr angen ac yn unol â gofynion HMRC.
 
89.
Ar ôl derbyn anfoneb awdurdodedig neu Gais am Daliad â Llaw mae hawl gan y Rheolwr Cyllid i gymryd yn ganiataol y dylai'r taliad gael ei wneud.  Fodd bynnag, gan mai’r Rheolwr Cyllid sydd â’r cyfrifoldeb cyffredinol am sicrhau fod trefniadau priodol ac effeithlon yn cael eu gwneud ar gyfer pob taliad, bydd hawl ganddo i ofyn am unrhyw wybodaeth neu esboniadau a allai fod eu hangen i gadarnhau’r trafodiad.
 
90.
Pan fo gordaliad yn codi, bydd y Rheolwr Cyllid yn cymryd camau i adennill y swm a ordalwyd a bydd yn hysbysu'r Cyfarwyddwr perthnasol am y gordaliad er mwyn medru cymryd camau ataliol.
 
91.
Bydd y Rheolwr Cyllid yn penderfynu ar y dull mwyaf priodol o dalu yn nhermau arian parod, siec, BACS, debyd uniongyrchol, trosglwyddiad electronig, a rhaid iddo fod â gweithdrefnau ar gyfer rheoli’r dulliau hyn.
 
 
CYFRIFON YMLAEN LLAW (ARIAN MÂN / FFLÔT)
 
92.
Bydd y Rheolwr Cyllid yn darparu fflôtiau arian a chyfrifon ymlaen llaw yn ôl fel y bo'n briodol, gyda chytundeb y Cyfarwyddwr perthnasol.
93.
Bydd fflôtiau arian parod yn cael eu mantolennu’n ddyddiol.
 
94.
Rhaid i gyfrifon arian mân gael eu mantolennu wrth gyflwyno hawliadau am arian ychwanegol ac yn flynyddol ar ddiwrnod olaf y flwyddyn ariannol.  Bydd y balans blynyddol yn cael ei ardystio ar dystysgrif a ddarperir gan y Rheolwr Cyllid. Ar bob adeg, rhaid i uchafswm yr Arian Parod cymeradwy fod gyfwerth â gwerth y derbyniadau/gwariant cymeradwy wedi’i adio at yr arian parod sy'n weddill.
 
 95.
Diben y Cyfrifon Arian Mân yw talu am wariant mân achlysurol yn unig.  Ni ddylid defnyddio Cyfrif Arian Mân mewn unrhyw amgylchiadau i dalu cyflogau neu i dalu am wasanaethau eraill sy’n gysylltiedig â llafur.  Rhaid i daliadau unigol sy'n fwy na £25 gael eu caniatáu gan y Rheolwr Cyllid.
 
96.
Mae Balansau Arian Mân a gedwir mewn safleoedd amrywiol yn amodol ar y cyfyngiadau canlynol:
 
	Daliadau Arian Mân
	I'w argymell gan:
	I'w gymeradwyo gan:

	Hyd at £500
	Arweinyddion 
	Y Rheolwr Cyllid


  
97.
Ni chaniateir defnyddio Arian Mân ar gyfer gwariant personol.
 
 
LLIF ARIAN, BUDDSODDIADAU, INCWM A BANCIO
 
98.
Mae'r Awdurdod yn cefnogi Cod Ymarfer CIPFA ar Reolaeth Trysorlys ac mae’n cynnal Strategaeth Fuddsoddi a gweithdrefn reoli sef "Polisi Rheoli’r Trysorlys ac Arferion Rheoli” sy'n penderfynu ar y ffiniau rheoli arian, benthyca a buddsoddi.  Bob blwyddyn, a chyn y flwyddyn ariannol newydd, bydd y Prif Swyddog Cyllid yn adolygu'r rhain ac yn eu cyflwyno i'r Awdurdod i'w cymeradwyo.
Rhaid i bob aelod o staff hysbysu'r Prif Swyddog Cyllid ar unwaith am unrhyw amgylchiadau a allai awgrymu’r posibilrwydd o afreoleidd-dra sy'n effeithio ar arian (gan gynnwys amheuon o wyngalchu arian), stoc neu eiddo eraill yr Awdurdod.  Os datgelir afreoleidd-dra, rhaid i’r Prif Swyddog Cyllid gymryd unrhyw gamau y bydd yn eu hystyried yn angenrheidiol ar ôl ymgynghori â'r Prif Weithredwr neu’r Prif Swyddogion yn ôl fel y gwêl yn briodol. Y Prif Swyddog Cyllid yw'r swyddog sydd wedi’i enwebu ar gyfer derbyn gwybodaeth gan weithwyr am 'drafodion amheus' sy'n cynnwys y rheini sydd â goblygiadau o ran gwyngalchu arian. Bydd y Prif Swyddog Cyllid yn rhoi gwybod i’r Ganolfan Genedlaethol Adrodd am Dwyll a Seiberdroseddu (sy’n disodli’r Gwasanaeth Troseddau Difrifol a Chyfundrefnol) am achosion priodol yn unol â'u gweithdrefnau ar gyfer datgelu.
 
Mae’r banciau, cymdeithasau adeiladu a sefydliadau ariannol eraill yn rhoi gwybod fel mater o drefn i’r Gwasanaeth Cenedlaethol Cudd-wybodaeth Droseddol am symudiadau arian o £1,000 neu fwy.  Er mwyn osgoi bod yr Awdurdod yn cael ei ddal gan y system hon o hysbysu ac felly yn dod o dan amheuaeth o gynorthwyo gwyngalchu arian, byddwn yn cyfyngu’r swm o arian parod a dderbyniwn fel un trafodiad ariannol i lai na £1,000.
 
99.
Rhaid i’r Rheolwr Cyllid gadw cofnodion a chyfrifon priodol am holl drafodion Rheoli'r Trysorlys.
 
100. 
Rhaid i‘r holl drefniadau sy’n ymwneud â gweithredu cyfrifon banc yr Awdurdod gael eu gwneud ar gyfarwyddyd y Prif Swyddog Cyllid neu'r Prif Weithredwr, ac mae ganddynt awdurdod i agor unrhyw is-gyfrifon banc sy’n angenrheidiol.
 
101.
Rhaid i’r Rheolwr Cyllid sicrhau bod trefniadau diogel ac effeithiol ar waith ar gyfer rheoli sieciau gwag a chael mynediad atynt, ac am baratoi, llofnodi a dosbarthu sieciau.
 
102.
Rhaid i’r Rheolwr Cyllid sicrhau bod y cyfriflenni banc a’r llyfrau ariannol yn cael eu cysoni bob mis a bod unrhyw wahaniaethau yn cael eu harchwilio'n llawn a'u cywiro yn ôl yr angen.
 
103.
Rhaid i’r Cyfarwyddwr perthnasol wneud trefniadau i sicrhau bod yr holl symiau sy'n ddyledus i'r Awdurdod yn cael eu casglu, eu cadw'n ddiogel a’u bancio'n brydlon yn unol â gweithdrefnau'r Awdurdod. Rhaid i bob incwm gael ei fancio'n gyflawn ac ni ddylid gwneud taliadau o unrhyw dderbyniadau.
 
104.
Rhaid i’r holl incwm sy'n deillio o waith a wneir gydag asedau'r Awdurdod, neu sgiliau staff ac Aelodau’r Awdurdod sy’n uniongyrchol gysylltiedig â'u gwaith ar gyfer yr Awdurdod, gael ei gredydu i gyfrifon yr Awdurdod.
 
105.
Rhaid i’r holl weithdrefnau cysoni ariannol gael cytundeb y Rheolwr Cyllid.
 
106. 
Rhaid cyfeirio pob incwm drwy'r post at bencadlys yr Awdurdod.
 
107.
Rhaid i’r holl sieciau a dderbynnir fod yn daladwy i Awdurdod Parc Cenedlaethol Arfordir Penfro/Pembrokeshire Coast National Park Authority.
 
108.
Rhaid cael cymeradwyaeth y Rheolwr Cyllid cyn y gellir derbyn Cardiau Credyd / Debyd a'u systemau cymorth cysylltiedig.
 
109.
Rhaid i bob derbynneb a roddir am arian a dderbynnir ar ran yr Awdurdod gael ei hanfon yn brydlon ac ar ffurf a gymeradwywyd gan y Rheolwr Cyllid.
 
110.
Ni chaniateir cyfnewid sieciau personol am arian drwy ddefnyddio arian a gedwir ar ran yr Awdurdod.
 
111.
Rhaid i’r dyletswyddau o ddarparu gwybodaeth am symiau sy'n ddyledus i'r Awdurdod ac am gyfrifo a chofnodi'r symiau hynny gael eu gwahanu mor llwyr ag y bo modd oddi wrth y ddyletswydd o'u casglu.
 
112.
Rhaid i bob cais am grant, amcangyfrifon neu ragolygon gael eu cyflwyno i'r Rheolwr Cyllid cyn eu hanfon, a rhaid eu gwirio ar sail yr hyn sydd yn y cyfriflyfrau. Bydd swyddog y 'prosiect' yn gwneud nodyn o'r dyddiad y daw grantiau i ben, er mwyn sicrhau na chaiff derbynebau grant eu peryglu.
 
113.
Rhaid i swyddogion sicrhau bod TAW yn cael ei gofnodi'n gywir – gellir cael cyngor gan staff Cyllid ynglŷn â hyn.
 
114. 
Rhaid i’r Tîm Rheoli Craidd adolygu graddfeydd y ffioedd am wasanaethau ac incwm arall bob blwyddyn, a rhaid eu cymeradwyo bob tair blynedd o leiaf gan y Pwyllgor perthnasol. Bydd y ffioedd yn destun TAW lle bo hynny'n berthnasol.
 
115.
Mae’r Cyfarwyddwr perthnasol yn gyfrifol am sicrhau bod yr holl symiau sy'n ddyledus i'r Awdurdod ac sy’n deillio o wasanaethau a ddarparwyd gan eu hadran yn cael eu cofnodi a'u casglu yn brydlon. Lle bynnag y bo modd dylid casglu’r incwm ar yr adeg y darperir y gwasanaeth.
 
116.
Rhaid i’r Rheolwr Cyllid fod â gweithdrefn Rheoli Dyledwyr, ac os na ellir casglu incwm ar unwaith rhaid rhoi cyfarwyddyd i’r Tîm Cyllid i baratoi Anfoneb Dyledwyr, neu gelir paratoi Anfoneb o’r fath yn lleol os yw hynny wedi’i gymeradwyo gan y Rheolwr Cyllid.
 
117.
Ni cheir rhoi nodiadau credyd dim ond i gywiro gwall ffeithiol neu wall gweinyddol wrth gyfrifo ac anfonebu’r ddyled wreiddiol.
 
118.
Ni cheir dileu dyled dim ond gyda chaniatâd y Rheolwr Cyllid os yw’n werth llai na £1,000 neu drwy gael caniatâd y Prif Weithredwr os yw’n werth mwy na £1,000.
 
 
GWNEUD DEFNYDD PERSONOL O GYFLEUSTERAU
 
119.
Yr unig asedau sy’n eiddo i’r Awdurdod y ceir gwneud defnydd personol ohonynt yw’r canlynol:
a.
Argraffu a llungopïo - yn amodol ar ad-daliad ar gyfraddau a bennwyd gan y Rheolwr Cyllid.
b.
Offer TGCh – mae’r holl staff yn defnyddio’r offer TGCh am ran o'u diwrnod gwaith, a chaniateir defnydd personol cyfyngedig a rhesymol.  Dylai’r defnydd personol gael ei wneud yn amser y  staff eu hunain ac ni ddylai achosi costau i’r Awdurdod.
c.
Dibenion a nodir mewn unrhyw weithdrefn sy’n ategu’r Safonau Ariannol hyn, yn amodol ar gael caniatâd y Rheolwr Cyllid.
Rhaid cael caniatâd y Cyfarwyddwr perthnasol ymlaen llaw cyn y ceir defnyddio offeriant a chyfarpar arall heblaw’r rhai a enwir uchod. 
 
STOCIAU, STORFEYDD A RHESTRAU EIDDO
 
120.
Bydd pob Cyfarwyddwr yn gyfrifol am y trefniadau ar gyfer rheoli stoc o fewn ei faes gwasanaeth, lle bo hynny'n berthnasol.
 
121.
Rhaid i gofnodion y storfeydd gael eu cadw ar ffurf a gymeradwyir gan y Rheolwr Cyllid.
 
122.
Rhaid i’r stociau beidio â bod yn fwy na'r gofynion blynyddol, ac eithrio mewn amgylchiadau arbennig a gymeradwywyd gan y Cyfarwyddwr a'r Rheolwr Cyllid.
 
123.
Rhaid gwneud gwiriad cyflawn o’r stoc bob blwyddyn.  Rhaid ymchwilio i amrywiadau sylweddol i’r lefelau stoc a ddisgwylir a hysbysu’r Rheolwr Cyllid a'r Cyfarwyddwr.
 
124.
Rhaid i stociau y tybir eu bod dros ben, neu'n cael eu dileu am resymau eraill, gael eu rheoli drwy'r weithdrefn ar gyfer "Gwaredu Asedau Dros Ben".
 
125. 
Rhaid i’r Cyfarwyddwyr sicrhau bod rhestrau yn cael eu cadw’n rheolaidd o offer nad yw wedi'i restru yn y Gofrestr Asedau. Mae hyn yn berthnasol i eitemau dros £100 a gall gynnwys offer llaw, cyfarpar a gedwir mewn cerbydau, offer swyddfa ac ati.
 
 
ARCHWILIO AC AROLYGU
 
126.
Rhaid i holl wasanaethau'r Awdurdod fod yn ddarostyngedig i adolygiadau archwilio ac ymchwiliadau.  Mae hyn nid yn unig yn cynorthwyo'r Prif Swyddog Cyllid i fodloni cyfrifoldebau statudol y swydd, ond hefyd yn rhoi golwg gwrthrychol i’r Aelodau a’r rheolwyr o safon y rheolaeth ariannol, yr agweddau gweinyddol a pherfformiad yn gyffredinol.
 
127.
Mae'r Awdurdod yn destun archwiliad allanol o'i gyfrifon, ei ffurflenni a’i gynlluniau perfformiad, gan Swyddfa Archwilio Cymru.  Mae cyfrifoldeb ar y Rheolwr Cyllid i sicrhau fod archwiliad mewnol blynyddol yn cael ei wneud hefyd.  Gall yr Awdurdod gael ei arolygu hefyd gan archwilwyr ac arolygwyr allanol amrywiol eraill, er enghraifft Cyllid a Thollau EM ac ati. Cyfrifoldeb y Cyfarwyddwr perthnasol yw sicrhau bod pob cymorth yn cael ei roi i archwilwyr/arolygwyr o’r fath.
 
128.
Y Prif Swyddog Cyllid sy'n gyfrifol am sicrhau archwiliad mewnol digonol ac effeithiol o faterion ariannol yr Awdurdod, gan gynnwys adolygiadau gwerth am arian, a bydd yn sicrhau bod Cynllun Archwilio yn cael ei lunio ar gyfer pob blwyddyn ariannol.
 
129.
At ddibenion archwilio, ac yn amodol ar unrhyw gyfyngiadau cyfreithiol, bydd y Prif Swyddog Cyllid a'r staff archwilio yn cael mynediad at holl asedau, eiddo, staff a chofnodion yr Awdurdod.
 
130. 
Bydd Adroddiad Archwilio ffurfiol yn cael ei lunio ar ddiwedd pob archwiliad ac wedi i’r camau gweithredu gael eu cytuno bydd yn cael ei gyflwyno i Awdurdod y Parc Cenedlaethol neu’r Pwyllgor Adolygu Archwilio a Gwasanaethau Corfforaethol i'w gymeradwyo.
131.
Y Prif Swyddog Cyllid sy'n gyfrifol am sicrhau bod cynlluniau gweithredu’r archwiliad yn cael eu rhoi ar waith.
 
132.
Rhaid i’r Awdurdod fod â rheolaethau priodol i sicrhau y caiff systemau eu gweithredu’n dddiogel ac yn ddibynadwy ac i atal, canfod, adrodd ac ymchwilio i unrhyw afreoleidd-dra neu dwyll.  Rhan allweddol o hyn yw’r weithdrefn 'Chwythu'r Chwiban' a’r Polisi Gwrth-Dwyll a Llygredd.
 
 
ASEDAU, GWYBODAETH AC YSWIRIANT
 
133.
Mae pob Cyfarwyddwr yn gyfrifol am sicrhau bod trefniadau digonol ac effeithiol ar waith ar gyfer gofalu am holl asedau ac eiddo’r Awdurdod o fewn eu rheolaeth a’u diogelu, a bod y defnydd a wneir ohonynt yn cael ei awdurdodi a'i reoleiddio’n briodol.  Bydd hyn yn cynnwys mesurau diogelwch digonol ac effeithiol i atal colledion, a gweithdrefnau i leihau difrod i asedau’r Awdurdod ac i’w gwneud yn llai bregus.
 
134.
Rhaid i’r Rheolwr Gwasanaethau Gweinyddol a Democrataidd fod â  gweithdrefnau i agor yn ddiogel unrhyw bost sy'n cyrraedd yr Awdurdod, ac ar gyfer trin arian parod a gohebiaeth breifat/cyfrinachol.  Caiff post ei agor gydag o leiaf ddau aelod o staff yn bresennol. Yn yr un modd, rhaid bod â gweithdrefnau ar gyfer post sy'n mynd allan - i'w gasglu gan y Swyddfa'r Post (wedi’i ffrancio) neu ei gymryd i sefydliadau postio eraill yn ddiogel.
 
135.
Bydd Rheolwyr Safle/Arweinwyr Tîm yn gyfrifol am y trefniadau ar gyfer post sy'n dod i mewn/mynd allan ar eu safleoedd priodol.
 
136.
Rhaid cytuno/diwygio gyda'r Rheolwr Cyllid ar uchafswm yr arian parod y gellir ei ddal.
 
137.
Rhaid i’r Adran Gyllid gadw cofnodion priodol a rhestri o’r stoc a’r asedau sefydlog gan gynnwys cyfarpar, a rhaid iddi drefnu gwiriadau ffisegol bob blwyddyn fan lleiaf a’u cymharu â’r cofnodion perthnasol. Cynhelir ymchwiliad i unrhyw amrywiad sylweddol a hysbysir y Rheolwr Cyllid ac, os oes angen, archwilwyr mewnol yr Awdurdod.
 
138.
Caiff pob eitem sydd ag oes ddefnyddiol o fwy na blwyddyn ac sy’n costio dros £10,000, neu y mae ei gwerth dros £10,000, ei chynnwys ar fantolen yr Awdurdod fel ased sefydlog. 
 
139.
Rhaid i’r Rheolwr Cyllid sicrhau bod cofrestr o asedau sefydlog yn cael ei chadw.
 
140.
Bydd gwariant ar brynu/gwella adeiladau sydd dros £10,000 ac ar brynu tir yn cael ei drin fel gwariant cyfalaf.  Mae gwelliant yn ymestyn oes ddefnyddiol ased, yn cynyddu ei gwerth ar y farchnad agored, neu’n cynyddu'n sylweddol y defnydd y gall yr Awdurdod ei wneud o’r eiddo.  Ni fydd costau cynnal a chadw yn cael eu cyfalafu, gan eu bod yn codi’n rheolaidd er mwyn cynnal eiddo ar ei werth cyfredol, gyda braidd ddim gwelliant, ac adnewyddu yn bennaf.
 
141.
Bydd y cyfraddau dibrisiant canlynol yn cael eu defnyddio ar sail llinell syth:
 
	a.
Tir
	Dim

	b.
Adeiladau
	Dros 25 mlynedd neu oes ddefnyddiol yr ased fel y’i pennwyd yn yr Adroddiad ar Werth Asedau

	c.
Meysydd parcio
	50% dros 25 mlynedd.

	d.
Offeriant a pheiriannau
	Dros 10 mlynedd.

	e.
Cyfarpar TG
	Dros 4 blynedd.

	f.
Cerbydau a chyfarpar arall
	Dros 5 mlynedd.

	g.
Oni bai fod rhychwant oes arall yn cael ei henwi
	


 
142.
Ni chodir am ddibrisiant yn y flwyddyn y prynwyd yr ased, ond caiff ei godi’n llawn bob blwyddyn ar ôl hynny, gan gynnwys y flwyddyn waredu.  Cymerir yn ganiataol mai gwerth gweddilliol yr holl asedau yw £1, oni nodir yn benodol fel arall.
 
143.
Bydd y Rheolwr Cyllid a’r Swyddog Ystadau yn sicrhau bod yr holl dir/adeiladau yn cael eu hail-brisio ar raglen dreigl o 5 mlynedd yn unol â safonau cyfrifyddu awdurdodau lleol.
 
144.
Rhaid i’r Rheolwr Cyllid godi tâl cyfalaf blynyddol ar gyfrifon gwasanaeth, a’r tâl hwnnw’n adlewyrchu ffioedd dibrisiant ar yr asedau cyfalaf a ddefnyddir gan y gwasanaeth.
 
145.
Bydd y Prif Swyddog Cyllid yn sicrhau bod yr Awdurdod yn cynnal y cyfrifon cronfeydd wrth gefn priodol fel sy'n ofynnol gan safonau cyfrifyddu awdurdodau lleol.
 
146.
Bydd y Swyddog Ystadau yn cadw tirlyfr o’r holl eiddo y mae’r Awdurdod yn berchen arnynt, neu a gaiff eu prydlesu a’u trwyddedu gan yr Awdurdod neu iddo.  Bydd system tirlyfr o'r fath yn cynnwys manylion llawn ynghylch caffael, lleoliad, at ba bwrpas y’i cedwir ac agweddau eraill ar berchenogaeth.
147. 
Bydd y Swyddog Ystadau yn sicrhau y cedwir yr holl weithredoedd o dan drefniadau diogel.
 
148.
Rhaid i’r Rheolwr Cyllid a’r Swyddog Ystadau sicrhau bod yr Awdurdod yn gwybod am ei gyfrifoldebau ar gyfer Cynllunio Rheoli Asedau.
 
149. 
Rhaid i’r Rheolwr Cyllid fod â gweithdrefn ar gyfer 'Gwaredu Asedau Dros Ben'.
 
150. 
Mae gwaredu asedau yn amodol ar y cyfyngiadau canlynol:
 
	 
	I'w argymell gan:
	I'w gymeradwyo gan:

	Gwaredu Asedau / Dileu yn ôl gwerth llyfr neu werth marchnad
	 
	 

	Hyd at £1,000
	Deiliad y Gyllideb
	Y Swyddog Cyllid

	Dros £10,000
	Y Rheolwr Cyllid
	Y Prif Weithredwr

	 
	 
	 


 
        

Yn achos derbyniadau o dan £10,000 ceir eu credydu yn uniongyrchol i'r cyfrif refeniw.
151.
Mae cyfrifoldeb personol ar holl weithwyr yr Awdurdod i gadw gwybodaeth yn ddiogel ac yn gyfrinachol, boed hynny ar bapur neu mewn cofnodion cyfrifiadurol.  Gall gwybodaeth fod yn sensitif, neu’n freintiedig, neu gallai fod ynddi werth cynhenid, a gallai ei datgelu neu ei cholli arwain at gost i'r Awdurdod mewn rhyw ffordd.
 
152.
Cyfrifoldeb y Rheolwr Gwella Busnes a TG yw sicrhau bod yr holl systemau wedi eu cofrestru'n gywir ac yn cael eu gweithredu yn unol â’r ddeddfwriaeth gyfredol. Mae'n gyfrifoldeb ar bob Arweinydd Tîm i ddeall gofynion cyffredinol y Ddeddf Diogelu Data ac i sicrhau bod y Rheolwr Busnes a Pherfformiad yn gwybod am unrhyw systemau a ddefnyddir ar gyfer storio data.
 
153.
Rhaid i’r Rheolwr Cyllid sicrhau bod y polisïau yswiriant priodol yn eu lle i gwmpasu gwaith yr Awdurdod, er y gall yr Awdurdod benderfynu 'hunan-yswirio' yn achos risgiau penodol.
 
154.
Rhaid i’r Rheolwr Cyllid gadw logiau gohebiaeth ar gyfer yr holl drefniadau a materion yswiriant.
 
155.
Mae’n ofynnol i’r Cyfarwyddwr perthnasol ddarparu rhestr o risgiau sy’n benodol i’r gwasanaeth. Dylai risgiau gael eu hail-werthuso bob blwyddyn o leiaf neu yn unol ag unrhyw newidiadau sylweddol i'r gwasanaeth neu i brosiectau sydd  ar y gweill.
 
156.
Rhaid i’r swyddogion hysbysu’r Rheolwr Cyllid yn brydlon am unrhyw risgiau, eiddo, ac offer newydd neu unrhyw asedau neu rwymedigaethau eraill y gallai fod angen eu hyswirio, ac am unrhyw newidiadau sy’n effeithio ar y risigau presennol.
 
157.
Rhaid i’r Swyddogion hysbysu'r Rheolwr Cyllid yn ysgrifenedig am unrhyw golled, atebolrwydd neu ddifrod neu unrhyw ddigwyddiad sy'n debygol o arwain at hawliad, a rhaid iddynt roi gwybodaeth ac esboniadau fel sy'n ofynnol gan y Rheolwr Cyllid neu yswirwyr yr Awdurdod.
 
158.
Rhaid i gofnodion ariannol, talebau a dogfennau gael eu cadw am 7 mlynedd ar ôl diwedd y flwyddyn ariannol y maent yn berthnasol iddi.  Fodd bynnag, os caiff yr Awdurdod gyllid yr UE, rhaid cadw’r holl gofnodion am 7 mlynedd, neu cyhyd ag sydd ei angen gan reolau’r rhaglen benodol, yn dilyn diwedd y Rhaglen Ewropeaidd y cafwyd y cyllid ganddi.  Bydd Cyfriflyfrau Ariannol, Cofnodion Pensiwn a Chofnodion Yswiriant cael eu cadw am byth.
 
159.
Rhaid i’r Rheolwr Cyllid sicrhau amgylchedd addas i ddiogelu cofnodion rhag dirywio a difrod, a’u bod wedi’u storio’n drefnus fel bod modd cael gafael arnynt yn hwylus.
 
160.
Bydd trefniadau priodol yn cael eu gwneud gan y Pennaeth Gwasanaeth neu ei gyfwerth ar gyfer cael gwared â chofnodion cyfrinachol.
 
 
RHODDION, BENTHYCIADAU, NAWDD a DATGAN BUDDIANNAU
 
161.
Ceir derbyn arian a roddir i'r Awdurdod, a rhoddion neu fenthyciadau o eiddo o fath arall os bydd yn galluogi'r Awdurdod i wella neu i ymestyn y gwasanaeth y mae’n ei ddarparu fel arfer.  Ceir derbyn rhoddion, benthyciadau neu nawdd o’r fath gan unrhyw ffynhonnell sydd â rhesymau dilys a bwriadau da dros ddymuno cefnogi prosiectau penodol.
162.
Fodd bynnag, mae rhai achosion lle gallai derbyn rhoddion, benthyciadau neu nawdd fod yn amhriodol – er enghraifft i ddylanwadu ar gyfeiriad polisi neu weithrediad penodol.  Mewn amgylchiadau o'r fath, rhaid gwrthod y cynnig yn gwrtais, a hysbysu’r Prif Weithredwr yn ysgrifenedig.
 
163.
Bydd unrhyw 'roddion am ddim' sy'n gysylltiedig ag archebion a wnaeth yr Awdurdod neu roddion gan gyflenwyr/contractwyr a ddefnyddir gan yr Awdurdod nad oes iddynt amodau neu oblygiadau o ddylanwad, yn cael eu rhoi ym meddiant yr Awdurdod. Caiff eitemau isel eu gwerth, fel dyddiaduron, beiros, nwyddau ysgrifennu gael eu cadw gan y swyddog sy'n eu derbyn yn amodol ar gymeradwyaeth yr Arweinydd Tîm.
 
164.
Rhaid i’r swyddog sy’n derbyn rhoddion, benthyciadau a nawdd lenwi’r Gofrestr Rhoddion/Lletygarwch a gedwir yn Swyddfa’r Prif Weithredwr, heblaw am eitemau isel eu gwerth fel y rhai a enwir uchod.
 
165.
Rhaid i roddion a roddir gan yr Awdurdod hefyd gael eu cofnodi yn y Gofrestr Rhoddion/Lletygarwch neu ar gofnodion stoc y safle os yw'r rhodd yn dod o stoc nwyddau’r Awdurdod.
 
166.
Rhaid i’r Swyddog Monitro fod â gweithdrefnau ar gyfer datgan buddiannau, i gefnogi gofynion deddfwriaethol.  Rhaid i unrhyw fuddiant sydd gan yr Aelodau neu’r staff a allai fod yn gysylltiedig â gwaith yr Awdurdod neu'r penderfyniadau a wneir gan yr Awdurdod gael ei ddatgan a'i gofnodi yn y Gofrestr Buddiant briodol a gedwir yn  swyddfa'r Prif Weithredwr.
 
 
ATAL Y SAFONAU ARIANNOL
 
167.
Os bydd unrhyw argymhelliad neu gam gweithredu arfaethedig at bwrpas penodol a gynigir gan swyddog neu Aelod o’r Awdurdod yn torri’r Safonau Ariannol hyn bydd angen tynnu sylw’r Prif Weithredwr a'r Prif Swyddog Cyllid atynt i’w hystyried a’u cymeradwyo. Bydd unrhyw gymeradwyaeth o'r fath i atal y Safonau Ariannol yn cael ei gofnodi a bydd yn cael ei roi gerbron cyfarfod nesaf Awdurdod y Parc Cenedlaethol i'w gadarnhau.
 
 
DIWYGIO/DIWEDDARU'R SAFONAU ARIANNOL
 
168.
O bryd i'w gilydd mae’n bosibl y bydd angen diwygio/diweddaru’r Safonau Ariannol hyn.  Ceir gwneud mân ddiwygiadau, a newidiadau nad ydynt yn achosi newid perthnasol i ofynion y Safonau, yn amodol ar gael cymeradwyaeth y Prif Weithredwr a'r Prif Swyddog Cyllid.  Byddai unrhyw newidiadau/diweddariadau eraill yn amodol ar gymeradwyaeth Awdurdod y Parc Cenedlaethol.  Caiff y fersiwn gyfredol o’r Safonau Ariannol hyn ei rhoi i’r Aelodau, y Tîm Rheoli, y Swyddog Monitro, y Prif Swyddog Cyllid, Arweinwyr Tîm, Rheolwyr Cyllidebau a staff Cyllid.  Bydd y fersiwn gyfredol hefyd ar gael ar fewnrwyd yr Awdurdod a'r rhyngrwyd.
 
 
COD YMDDYGIAD
 
169.
Rhaid i bob un sy’n gweithio i’r Awdurdod gydymffurfio â Chod Ymddygiad yr Awdurdod ar gyfer gweithwyr cyflogedig. Mae hyn yn cynnwys y rheidrwydd i wneud datganiadau ynghylch cyflogaeth y tu allan i’r Awdurdod, buddiannau personol gweithwyr ac unrhyw roddion neu letygarwch a gynigir neu a dderbynnir. Ceir manylion y gweithdrefnau hyn yn Llawlyfr y Gweithwyr a’r ffurflenni Datgan cysylltiedig. Mae Cyfarwyddwyr yn gyfrifol am sicrhau bod gweithdrefnau priodol ar waith i sicrhau bod cyflogeion yn ymwybodol o'r gofynion i wneud datganiadau ac yn gwybod sut i wneud y cyfryw ddatganiadau. (Mae'r rhain ar gael ar y fewnrwyd er y dylai Cyfarwyddwyr sicrhau bod y rhai nad ydynt yn gallu defnyddio'r fewnrwyd yn gallu cael y ffurflenni mewn ffordd arall). Mae'n arfer da i atgoffa gweithwyr yn rheolaidd ynghylch datganiadau e.e. drwy anfon nodyn blynyddol atynt.

